
KECHIRIMLI BO’LISH YARATGANGA XUSH KELADI

ярашув бўйича прокурор ва адвокатларнинг фикри бир жойдан чиқмоқда

Ҳаётда нималар бўлмайди дейсиз! Фараз қилайлик, эр-хотин ўзаро жанжаллашиб қолди-да, бир-икки тарсаки еган хотин эрининг устидан милицияга шикоят ёзиб берди. Бундан кейин жиноят процесси ғилдираги ўз-ўзидан айланишга тушиб, тергов ҳаракатлари бошланиб кетади. Жанжалкаш эрнинг устидан жиноят иши қўзғатилади. Айрим ҳолларда «хавфли жиноятчи»ни ушлаб келиб, авахтага тиқиб қўйишади. Тун ўтиб, тонг отганда хотин уйғониб, қараса – ёнида турмуш ўртоғи йўқ! Ayolning xayoliga kelgan ilk fikr shu bo’ladi: «Ие, ахир ариза ёзиб, уни ўзим милицияга топшириб қўювдим-ку, болаларим сўраса нима дейман? Жаҳл чиқса ақл кетар эканда!» 

Хотин чой ҳам ичмасдан, шоша-пиша милиция бўлимига югуради. «Кечирасиз, эрингизни ташқарига чиқаролмаймиз, у сизни уриб, безорилик қилиб, тан жароҳати етказган. Унга нисбатан қонуний чора кўрилади. Битта тушунтириш хати ёзиб беринг» дейди терговчи. «Вой, турмушда бунақа нарсалар бўлиб туради. Nima qilsa ham bolalarimning otasi! Илтимос, қўйиб юборинглар уни» дея ёлворади заволли аёл. «Буёғини суд ҳал қилади, бир неча йил қамоқда ўтирса ақли кириб қолади», деб суҳбатга қонуний нуқта қўяди терговчи. 


Қўни-қўшнилар яхши-ёмон кунларда бир-бирига малҳам бўлади. Шунинг учун, уларни «тобуткаш» деб ҳам атайдилар. Ўтган замонларда дўст-биродарлар ёки қариндош-уруғлар ўртасида жанжал чиқиб қолса, маҳалланинг катталари йиғилишиб, уларни яраштириб қўйишар, бундай можаролар учун ҳеч ким зиндонга ташланмасди. Собиқ шўролар давридан қолган жиноят қонунчилигига кўра, қўни-қўшни уришиб қолса ҳам, яқин қариндошлар орасида ўзаро жанжал чиқса ҳам бир кишининг аризаси билан жиноят иши қўзғатилиб кетар, бир-икки кун ўтиб, улар ўзаро ярашиб олиб, бир-бирларини кечирганига қарамай давлат даъвогар бўлиб, тан жароҳати етказган шахс барибир жиноий жавобгарликка тортиларди. Bu esa hech qanday mantiqqa to’g’ri kelmasdi. Ахир, бир-бирини таниган кишилар жаҳл устида ўзаро жанжаллашиб қолиб, кейинчалик ярашиб кетишса-ю, давлат кечирмасдан, тан жароҳати етказган шахсни озодликдан маҳрум қилиб юборса адолат мезони бузиладику!? Агар ўзаро жанжал-тўполонлар бўлмаганда эди эртакларда куйланган замонлар аллақачон келган бўлурди. 


Мана шу оддий ҳақиқатни англаб етиб, уни ҳаётга жорий қилиш учун ҳуқуқшунослар анча-мунча тер тўкишига тўғри келди. Ижтимоий хавфи катта бўлмаган жиноят содир этган кишиларга озодликдан маҳрум қилиш жазосини тайинлашдан давлат ҳам, жамият ҳам ҳеч қандай наф кўрмайди. Қолаверса, деярли барча ватандошларимиз қамоқда ўтириб чиққанларнинг руҳияти салбий ўзгаришларга учрашини таъкидлайдилар. Masalaning ma’naviy va ahloqiy tomonlari alohida tadqiqot mavzusi ekanligi uchun bu xususga to’xtab o’tirmaymiz. 

Жазоларни енгиллаштириш мавзуси 2000 йилнинг 10 март куни «Ёшлар» телеканалидаги «Ҳуқуқ ва бурч» кўрсатуви орқали илк бора кенг халқ оммаси эътиборига ҳавола қилинди. Кейинчалик, кўрсатувнинг ўша йили май ойидаги иккита маъсус сонида муаммо атрофлича ёритилиб, амалиётчи ва назариётчи ҳуқуқшунослар ҳамда Тошкент Давлат юридик институти талабалари ўртасида муҳокама қилинди, қамоқхоналардаги маҳкумларнинг фикрлари ҳам берилди. Ночорликдан бозорда бировнинг чўнтагидан 246 сўм ўғирлаб, пулни эгасига қайтариб берган бўлишига қарамай бир йил муддатга озодликдан маҳрум қилинган 16 ёшли боланинг тақдири кўпчиликни ларзага солди. O’sha paytda bitta mahkumni qamoqxonada bir kun saqlash davlatga ming so’mdan ko’pga tushar ekan. Бир ўйлаб кўринг: 246 сўм ўғирлаган ўспиринга давлат бир йилда 400.000 сўм сарфлаган! Бу пуллар эса солиқ тўловчининг, яъни сиз-у бизнинг чўнтагимиздан кетади. Ҳолбуки, ўша пуллар ижтимоий ҳимояга муҳтож кишиларга ёки ўқитувчиларнинг маошига қўшимча сифатида сарфланса қандай яхши бўлурди!

2001 йилда «Ҳуқуқ ва бурч» кўрсатуви орқали «Қамоқ афзалми ёки жарима?» мавзусида жазо тайинлаш муаммоларига бағишланган туркум кўрсатувлар намойиш қилинди. Кўрсатувда жазоларни либераллаштириш бўйича билдирилган мулоҳаза ва таклифлар парламент томонидан жиноий жазоларни либераллаштириш тўғрисидаги қонун лойиҳасини ишлаб чиқишда эътиборга олинди. Олий Мажлиснинг 2001 йил август ойида бўлиб ўтган сессиясида «Жиноий жазоларнинг либераллаштирилиши муносабати билан Ўзбекистон Республикасининг Жиноят, Жиноят-процессуал кодекслари ҳамда Маъмурий жавобгарлик тўғрисидаги кодексига ўзгартишлар ва қўшимчалар киритиш тўғрисида»ги Қонун қабул қилинди. Қонун амалда бўлган давр мобайнида ижтимоий хавфи катта бўлмаган жиноят содир қилган жуда кўплаб ватандошларимиз озодликдан маҳрум қилиниш жазосидан қутулиб қолди. Shuning o’ziyoq yarashuv instituti naqadar foydali ekanligini ko’rsatadi. Буни қуйидаги рақамлар исботлайди: мамлакатимизда 2002 йилнинг ўзидагина тарафларнинг ярашуви туфайли 6.000 атрофидаги жиноий иш тугатилган. Бу эса ўртача катталикдаги иккита вилоят миқёсида бир йилда кўриладиган жами жиноий ишлар сонига тенг! Натижада, судьялар, таъбир жоиз бўлса – майда ишлар билан ўралашиб қолмасдан, аҳамияти каттароқ бўлган ишларга кўпроқ вақт ажратиш имконига эга бўлишди. Олти мингта ишдан атиги 55 таси жиноят ишидаги камчиликлар ёки тарафларнинг ярашувни рад этиши сабабли прокуратура органларига қайтарилган. Bu raqam bir foizni ham tashkil qilmaydi! 

Келтирилган зарарни ярашиш туфайли ихтиёрий равишда қоплаш бўйича рақамлар ҳам салмоқли бўлиб, жабрланувчи тарафларга жами уч миллиард сўм ва 112.000 АҚШ доллари миқдоридаги зарар тўланган. Бир ўйлаб кўринг, иш судда кўрилиб, ҳукм чиққанида эди келтирилган зарар жавобгарнинг  ҳар ойлик маошидан 15-20 фоизини ушлаб қолиш йўли билан ундирилган бўларди. Natijada, hukm ijrosini ta’minlash juda qiyin kechar, ундириладиган миқдорга қараб ижро анча йилларга чўзилиб кетарди. Агар жавобгар ишсиз бўлса у ёғини тасаввур қилаверинг!

Yarashuv tufayli ozodlikdan mahrum bo’lish jazosidan qutulib qolgan bir necha ming kishi o’z oilasi bag’riga qaytdi. Бу маънавий-аҳлоқий жиҳатдан катта ижобий самара беради. Бундан ташқари, жазони ижро этиш муассасаларига ортиқча моддий ва жисмоний оғирлик тушишининг олди олинди; шахсга «судланган» деган тамға босилмайди; моддий ва маънавий зарарни ундиришни сўраб фуқаролик ва хўжалик судларига мурожаатлар камаяди; кўпчилик ҳолларда жанжаллашиб қолган тарафлар милиция, прокуратура ва суд органларига арз қилиб юрмасдан, ўзаро келишиб олишади; томонлар ярашишга келишиб олишса прокурорлар ўз кучларини янада аҳамиятлироқ ишларга сарфлашади. Албатта, бу яна бир бор ярашувнинг аҳамияти қанчалик катта эканлигидан далолат беради. Ammo, nazariya bilan amaliyot har doim ham bir-biriga yuz foiz to’g’ri kelavermaydi. 

Ўтган май ойида Америка юристлар ассоциациясининг кўмаги билан махсус тренинг уюштирилиб, ярашув институти амал қилган ўтган бир ярим йил ичидаги аҳвол таҳлил қилинди. Тренингда Тошкент шаҳар Адвокатлар ҳайъатининг адвокатлари ҳамда Тошкент шаҳар прокуратураси ходимлари иштирок этишди. Йиғилганларнинг ҳаммаси жиноий жазоларни либераллаштириш тўғрисидаги қонун жуда катта ижобий натижа бераётганини таъкидлашди. Ярашув институти қўлланила бошлагандан кейин ўтган давр ичида шу нарса маълум бўлдики, қонунчилигимиз бу соҳани ҳар томонлама қамраб ололмаган. Amaliyotda bu boradagi kamchiliklar ham ko’zga tashlanib qoldi. Бир давра столи атрофида йиғилган прокуратура ва адвокатура вакилларининг қайд этилган камчиликларни бартараф этиш борасидаги фикрлари бир-бирига мос тушди! Энди бевосита муаммоларга ўтсак. 

Ярашувни қўллаш мумкин бўлган жиноятлар илгари судланиб чиққан шахслар томонидан ҳам содир қилиниши учраб туради. Жиноят Кодекси (ЖК)даги 26 та модда бўйича ярашувни қўллаш мумкинлиги суд иштирокчиларининг барчасига қўл келади. Бироқ, ЖКнинг ана шу моддалар санаб ўтилган 66-1 моддасида мустаҳкамлаб қўйилган «…назарда тутилган жиноятларни биринчи марта содир этган шахс» ибораси илгари судланган шахсларга ярашиш туфайли жазодан озод бўлиш имконини бермайди. «Nima uchun» degan haqli savol tug’iladi. Юқоридаги иборани қонундан чиқариш зарурлигини ҳаёт исботлаб турибди. 

Жиноят-процессуал Кодекси (ЖПК)нинг ярашув ҳақидаги 583-моддасининг сўнгги қисми 586-модданинг охирги қисмига зид бўлиб қолган. Хусусан, 583-моддада «Аризани қабул қилиш пайтида суриштирувчи, терговчи, прокурор ва суд жабрланувчига ёки унинг қонуний вакилига суд ярашувни тасдиқласа, у мазкур иш бўйича иш юритишни қайта тиклаш тўғрисида илтимоснома бериш ҳуқуқини йўқотишини тушунтириши шарт» дейилган. Бу тўғри, албатта. Шунинг учун, ярашувни тасдиқлаш ҳақидаги суд ажримига бағишланган 586-модданинг охирги қисмидаги «Суднинг ажримига гумон қилинувчи, айбланувчи, судланувчи, жабрланувчи (фуқаровий даъвогар), уларнинг қонуний вакиллари, ҳимоячи томонидан хусусий шикоят берилиши ҳамда прокурор томонидан хусусий протест келтирилиши мумкин» деган жумлани ЖПКдан чиқариб ташлаш зарур. 

Амалдаги қонунчиликка кўра, ярашувни фақатгина тергов жараёнидан бошлаб иш биринчи босқич судида кўрилаётган пайтгача қўллаш мумкин бўлиб, uni sudlovning istalgan bosqichida, шу жумладан апелляция ва кассация инстанциясида ҳам қўллаш мумкинлиги қонунда белгиланмаган. Бу айрим ҳолларда кутилмаган салбий натижаларга олиб келмоқда. Mana shu yerda bir misol keltirish o’rinli bo’ladi: Раимжон исмли фуқаро ўғлига тегишли магазинда турганида солиқ инспекцияси ходимлари кириб келишиб, текшириш ўтказишларини билдиришади. Раимжоннинг улардан текшириш-ларни рўйхатга олиш дафтарига тегишли ёзув киритишни талаб қилишига ходимлар рад жавобини беришади. Ҳар иккала тараф ҳам қуюшқондан чиқиб, охир-оқибатда, иш «сан-ман»га боради. Раимжон солиқ инспекцияси ходимининг юзига уриб, енгил тан жароҳати етказиши натижасида ходимга «бош мия чайқалиши» ташхиси қўйилган. Раимжоннинг ҳаракатлари ЖКнинг 277-моддаси 3-қисми «г» банди (bezorilik) билан малакаланган. Суд пайтида жабрланувчи Раимжонни кечирганлигини ва улар ярашиб олишганини билдириб, уни жиноий жавобгарликдан озод қилишни сўраган. ЖКга кўра ярашиш институти 277-моддага нисбатан қўлланилмайди. Бироқ, суд айбловни 277-моддадан 109-моддага (qasd-dan badanga yengil tan jarohati yetkazish) қайта малакалаган бўлишига қарамай, нима учундир жиноят ишини ярашув туфайли тугатмаган. Апелляция инстанцияси эса биринчи босқич суди ҳукмини бекор қилиб, ишни янгитдан кўриш учун биринчи босқич судига юборган. 277-модда бўйича янгитдан суд қилинган Раимжон айбдор деб топилиб, унга жазо тайинланди. Adolat tantanasi shunaqa bo’ladimi? 

ЖПКнинг 583-моддасига кўра, иш бўйича қатнашаётган тарафлар энг кечи билан суд маслаҳатхонага кетишидан аввал ярашганлиги ва кечирганлигини билдириши керак. Бу эса, суд маслаҳатхонадан ҳукмни ўқиш учун чиққанидан кейин ҳамда бошқа суд босқичларида ярашиш имконини йўққа чиқаради. Фикримизча, ЖПКнинг 583-моддаси биринчи қисмидаги «ammo sud maslahatxonasiga kirishdan oldin» деган чеклашни чиқариб ташлаш зарур. Чунки, мақсад нима бўлса ҳам тарафларни яраштириш бўлиб, инсонларнинг бир-бирларига нисбатан йиллаб гина сақламасдан тинч-тотув яшашларини таъминлайди. 

Ярашув бўйича жиноят ишлари фуқароларнинг ўзаро ҳуқуқ ва манфаатлари билан боғлиқлиги сабабли бундай тоифадаги ишларда давлат айбловини рад қилиш керакка ўхшайди. Бундан ташқари, тарафлар етказилган зарарлар миқдорини ўзлари аниқлаб, келишиб олишлари вақтида терговчи ёки суриштирувчининг иштирокини инкор қилиш зарур. Chunki, kimlardir vaziyatdan ta’magirlik qilish uchun foydalanishlari mumkin. Шу ўринда, баъзи жабрланувчилар ҳам зарар миқдорини ҳаддан ташқари кўпиртириб юбориб, ўз аҳволидан нохолис фойдаланишлари ҳолатлари учраб турибди. Бундай вазиятда етказилган моддий ва маънавий зарарнинг ҳақиқатга мос келадиган миқдори суд томонидан белгиланиши мақсадга мувофиқ бўлади. 

Шунингдек, дастлабки тергов пайтида жиноят иши қўзғатилишидан олдин ярашувни қўллаш ҳақида ҳам қонунда ҳеч нарса дейилмаган. Бу эса жиноят ишини албатта қўзғатиб, иш албатта судда кўрилиб, ярашув суд томонидан тасдиқланишига, натижада судларга «ортиқча юк» бўлишига олиб келмоқда. Айниқса, айбланувчига нисбатан жиноят иши қўзғатилганлиги тўғрисида Ички ишлар вазирлигининг ахборот марказига бу ҳақда тегишли маълумотлар юборилиши натижасида айбдор ярашган бўлишига қарамасдан мазкур ҳолат кейинчалик унинг ҳуқуқий аҳволига салбий таъсир қилиши амалиётда кузатилмоқда. Тренингда, агар тарафлар дастлабки тергов жараёнидаёқ ўзаро келишиб, ярашиб олишса жиноят ишини судга олиб чиқмасдан тугатиш ҳақида қонунга тегишли ўзгартиш киритиш зарурлиги таъкидланди. 

Ўзбекистон Республикаси Олий судининг ярашув институтига бағишланган 2001 йил 2 октябрдаги 25-сонли қарорининг 6-банди ва 2002 йил 25 октябрдаги 27-сонли қарорининг 10-бандида ярашув институтини кимларга нисбатан қўллаш масаласида Жиноят Кодексининг 66-1 моддаси ҳар хил талқин қилинишига йўл қўйилганлиги амалиётда турли англашилмовчиликларни келтириб чиқармоқда. 

Ярашув институтини ЖКдаги 26 та моддага нисбатан қўлламасдан, таъсир доирасини кенгайтириш зарур. Бунинг учун ЖКнинг 66-1 моддаси таҳрир қилиниши талаб қилинади. Фикримизча, мазкур моддада 26 та жиноят турларини санаб ўтирмасдан, умумий тарзда «Агар ўз айбига иқрор бўлган шахс жабрланувчи ёки унинг қонуний вакиллари билан ярашса ва етказилган зарарни бартараф этса, жиноий жавобгарликдан озод этилади» шаклида таҳрир қилиниши мақсадга мувофиқ бўлади Nima uchun shunday qilish kerak? Бирон-бир кишига оғир тан жароҳати етказган ёки, ҳатто, эҳтиётсизлик натижасида шахснинг ўлимига сабабчи бўлган кишиларни жабрланувчи ёки унинг қонуний вакиллари ярашув туфайли кечириши ҳолатлари ҳаётда учраб туради. Энди қуйидаги мисолга эътибор беринг: вилоятлардан биридаги коллеж ўқувчилари пахта йиғим-теримига олиб чиқилади. Тушлик вақтида икки синфдош ўз ўртоғи билан ҳазиллашишади. Шунда овқатланаётган бола тиқилиб қолиб, ҳаётдан кўз юмган. Тақдирнинг бунақанги қалтис ҳазиллари, афсуски учраб туради. Эҳтиётсизлик оқибатида синфдошининг ўлимига сабабчи бўлган икки ўсмир устидан жиноий иш қўзғатилиб, озодликдан маҳрум қилинган. Хўш, жиноят содир этган шахс келтирилган барча моддий ва маънавий зарарларни қоплаган, қилмишидан чин кўнгилдан пушаймон бўлган, жабрланувчи ёки унинг оила-аъзолари билан ярашган бўлса унга озодликдан маҳрум қилиш билан боғлиқ жазо берилса «адолатли ҳукм чиқди» деб айта оламизми? Yo’q, albatta! Musulmon huquqi va Hadisi Shariflarda  «kechirimli bo’ling» deyiladi. Қонунчилик одамлар ўртасида адоват ва душманлик қўзғатишга эмас, балки уларни келиштириш ва яраштиришга хизмат қилмоғи керак. 

Фараз қилинг, республикамизнинг бошқа шаҳрида яшайдиган киши Тошкентда жиноят содир қилиб, айбланувчи сифатида эътироф қилинди. У тергов пайтидаёқ жабрланувчи билан ярашиб, келтирилган барча зарарларни тўлади ва юртига равона бўлди.  ЖПКнинг 585-моддасига кўра, ишни судда кўриш пайтида айбланувчи ҳам иштирок этиши зарур. Xo’sh, jabrlanuvchi bilan allaqachon yarashib bo’lgan ayblanuvchi Toshkentda o’tkaziladigan sud majlisiga Buxorodan kelib ketadimi? Tabiiyki, kelolmaydi. Бундай вазиятда суд айбланувчининг келишини шарт қилиб қўймасдан, жабрланувчи берган баёнот асосида ярашув ҳақида ажрим чиқариб, жиноят ишини тугатиши мақсадга мувофиқ бўлади. Худди шу ҳолатнинг тескариси юз берганда, яъни жабрланувчи узрли сабабларга кўра судга келмаганда ҳам суд ишни моҳиятан кўриши керак. 

Treningda prokuror va advokatlarning e’tibori yarashuv institutini qo’llash borasida amaliyotda uchraydigan quyidagi holatlarga ham qaratildi: ярашув туфайли жиноий жавобгарликдан озод қилиниш мумкинлиги аҳоли ўртасида етарлича тарғиб қилинмаяпти; айрим ҳолларда терговчилар жиноятларни оғирроқ моддага ёки модданинг оғирроқ қисмига малакалашяпти; қонунчиликда давлатга етказилган моддий зарарни қоплаш масаласи ҳал қилинмаган; ярашув институти қўлланилган шахсга нисбатан ярашувни ўша шахс кейинроқ содир этган бошқа жиноят бўйича қўллаш мумкинлиги кўрсатилмаган; Ўзбекистон Республикасининг Маъмурий жавобгарлик тўғрисидаги Кодексига ярашув институти ҳақидаги модда киритилиши зарур. 

Умуман олганда, ярашув институти ижобий самара бераётгани кундек равшанлиги кўриниб турибди. Axir, nizo mavjud bo’lmagan joyda sud bo’lmaydi-da! Навбатдаги вазифа – юқорида келтирилган фикр-мулоҳазаларни эътиборга олган ҳолда ярашув бўйича қонунчиликни янада такомиллаштиришдан иборат. 

Гулнора ЭШОНХОНОВА,

Бахтиёр ШОҲНАЗАРОВ

advokatlar.  8.06.2003. 

PS: 2005 йилнинг 1 сентябридан бошлаб мамлакатимизда лотин ёзувига тўлиқ ўтилади. Катта ёшдагилар ҳам газеталарни янги алифбода ўқишга кўникишини шакллантириш зарурлигини инобатга олиб, мақоладаги айрим жумлалар лотин алифбосида берилди. 

